REZIME RADA

 Internet world web servis predstavlja trenutno najveći dostupni resurs sa informacijama iz raznih domena ljudskog djelovanja. Veći dio tih informacija kodiran je u okviru HTML stranica, koje se prezentiraju u web klijent okruženju, a podvrgavaju se prvenstveno ljudskoj interpretaciji. Serveri i računari koji procesiraju HTML stranice nemaju mogućnost da razumiju semantiku tj. značenje informacija kodiranih unutar HTML tag-ova, što značajno ograničava mogućnost procesiranja takvih podataka od strane kompjutera. Alternativni pristup je predstavljanje Web sadržaja u formatu koji se mnogo lakše može procesirati od strane mašina i upotreba inteligentnih tehnika da se iskoriste te prednosti. 

U ovom  radu prezentiran je koncept "Semantičkog Weba" i trenutna dostignuća iz oblasti. Osnova semantičkog weba su podaci koji su zapisani u samoopisivoj sintaksi jezika baziranih na XML-u. Semantički web neće biti odvojeni dio Weba, nego dodatak postojećem, gdje će se informacija davati sa dobro definisanim značenjem, omogućavajući bolju kooperaciju ljudi i kompjutera. Takav web će omogućiti da kompjuteri "razumiju" sadržaje koji se nalaze na distribuiranim lokacijama. 

Na vrhu te infrastrukture nalazi se HTTP protokol koji kao i za klasični web služi za pristup informacijama po principu zahtijeva (GET, PUT, POST, DELETE) i odgovora. Do sada se HTTP protokol koristio prvenstveno za manipulaciju sadržajima napisanim u HTML jeziku. Zadnje verzije HTTP protokola su otvorile put za nove koncepte i upotrebu postojeće infrastrukture Interneta. Jedna od tih primjene je i razvoj web servisa, koji omogućavaju razmjenu podataka između web aplikacija. 

Obzirom da HTML jezik ne omogućava strojno procesiranje podataka, jer je on prvenstveno namijenjen prezentaciji, kao alternativa se nudi XML jezik, koji je osnova za jezike semantičkog weba (RDF, RDFS, OWL, itd.).

 RDF forma XML-a služi kao gramatika za kodiranje relacija između resursa distribuiranih na različitim URI-ima, pri čemu se koristi notacija tripleta u formi subjekat, predikat i objekat. RDF Schema (RDFS) je proširenje RDF-a, koje omogućava definisanje klasa i svojstava resursa, koji su zapisani u RDF formatu. 

U radu je opisana i metodologija upotrebe RDF rječnika. Jedan od najznačajnijih je FOAP projekat, koji ima za cilj da definiše RDF rječnik za opisivanje metapodataka o ljudima, njihovim interesovanjima, vezama i aktivnostima. 

Nad RDF podacima su razvijeni upitni jezici koji omogućavaju jednostavno manipulisanje podacima. U ovom radu je dodatno predstavljen i SPARQL, koji je sličan SQL-u za relacione baze podataka. Funkcioniše kao jezik za pretragu podataka koji su kodirani u RDF formatu i potencijalno se nalaze na distribuiranim lokacijama širom Interneta.

 Za koordinaciju sa standardnim web aplikacijama u radu je razmatrana upotreba Rails platforme, koja omogućava rapidni razvoj web aplikacija, za prezentaciju mogućnosti semantičkog weba. Konkretno, demonstrirana je upotreba Active RDF adaptera, koji omogućava kreiranje objekata putem kojih je moguće manipulirati podacima zapisanih u RDF formatu.

 

